
FESTA DE PRESENTACIÓN. 12 de xuño ás 21:30h. Zona C 
- HOLYWATER (Lugo, Rock) +MULLET (Lugo, bizarre) 

 
ROMARÍA POP. 16 de xuño de 13.00 a 23.00h. Parque de Belvís 

- DISCO LAS PALMERAS! (Sarria, rock) 
- LA FAMILIA (Vigo, pop) 

- THE WINNING NUMBERS (A Guarda, beat) 
- MEQUETREFE (Santiago, psicodelia rural) 
- DIADERMIN (A Illa de Arousa, electropop) 

- MÚSCULO! (Santiago, noise) 
- SR. FLUZO (Ourense, crooner) 

 
FESTA DE DESPEDIDA. 16 de xuño | 23:00 | Cachán Clube 

ALEX CASANOVA (Vilagarcía de Arousa, indietrónica)+Desconcierto DJ’s 
 

O compostelán Parque de Belvís acollerá o sábado 16 de xuño Romaría Pop, un novo concepto 
de xornada musical, organizado por Desconcerto Cultural e o Concello de Santiago. Dándolle 
unha volta á tradicional romaría estival, a romaría enriquécese co mellor da escena 
independente galega e repropónse como evento lúdico para públicos variados e oídos esixentes: 
un día cheo de música, actividades culturais, comida e bebida, con entrada totalmente de balde.  
 
Como en todas as actividades organizadas pola asociación Desconcerto Cultural, a música é o 
máis importante: ata sete das bandas máis excitantes e dispares do panorama galego actuarán 
en Romaría Pop: a psicodelia de Mequetrefe; a elegancia pop de La Familia; a forza desatada de 
Músculo!, os debutantes Diadermin, que pronto estrearán disco; a sedutora escuridade de Disco 
Las Palmeras; a narrativa acústica de Sr. Fluzo! e o exquisito pop sixtie de The Winning 
Numbers. Variedade e calidade, en concertos que se espaciarán comodamente ao longo da 
xornada, nun horario diúrno adaptado a todos os públicos. 
 
Precisamente porque a Romaría Pop se dirixe non só ao melómano santiagués, senón a calquera 
interesado en gozar do lecer e a cultura nunha xornada ao aire libre, non faltarán durante o día 
múltiples actividades dirixidas a toda a familia. Para os máis pequenos haberá talleres musicais 
infantís, concertos específicos dos grupos participantes cun repertorio exclusivo para a ocasión 
e actividades de creación de camisetas e divulgación ambiental. Pequenos e maiores poderán 
ademais esculcar entre concertos nas presentacións culturais e os postos de venda dispostos 
para a ocasión, gozar da ambientación musical ou achegarse ás barras de comida e bebida 
repartidas polo parque. 
 
A idea xeral detrás do evento é, pois, celebrar unha romaría popular nun sentido contemporáneo 
da expresión: un espazo recreativo urbano no que se desenvolve unha xornada festiva de 
convivencia entre veciños, coa cultura como elemento de dinamización e cohesión social.  
 
Ás actividades que se desenvolverán durante todo o sábado no Parque de Belvís únense a festa 
de presentación, que terá lugar na Zona C de Santiago o martes 12 de Xuño cos concertos dos 
grupos Holywater e Mullet, e unha festa de despedida o mesmo sábado no Cachán Clube, coa 
actuación de Alex Casanova. 

Holywater (Lugo, rock) 
 

 
 
Escoitar un disco de Holywater é como ver un documental de animais salvaxes. Pero non 
un deses aburridos documentais cunha voz en off que nos leva ao soño, senón máis ben 
un en verdadeiro 3D, en pantalla xigante e alta definición co que poder observar con 
todo detalle a axilidade dos movementos dos depredadores, a crueza coa que se lanzan a 
por as súas vítimas, coa pantalla protexéndonos dunhas vermellas salpicaduras. Un 
disco que levado ao directo faranos sentir en plena sabana, en metade da carreira do 
león, e aí si que non teremos protección posible. 
 

Mullet (Lugo, bizarre) 
 

 

 
 
A música de Mullet non se rixe por ningún criterio concreto. A música de Mullet non se 
rixe por ningún criterio abstracto. A música de Mullet non se rixe, a Deus grazas. Tocan 
todos os paos que se deixan tocar e fan, en definitiva, o que lles ven en gana: o que lles 
enche e o que lles valeira. Por iso en Mullet non hai roles, so casio. E xúbilo, que nunca 
falte o xúbilo. 

Disco Las Palmeras! (Sarria, rock) 
 

 
 
Cunha guitarra modificada con corda de baixo e un complicado armazón de 
amplificadores e pedais de efecto, sen dúbida conseguen multiplicarse. O seu humillante 
son sitúaos a medio camiño do shoegaze, spacerock, noise e punk, e aínda que beben de 
influencias como The Jesus and Mary Chain, Spacemen 3 ou My Bloody Valentine, 
transmítennos vibracións puramente contemporáneas, que á súa vez se afastan dos 
recunchos máis habituais e cotiás. Poeticamente apocalípticos e críticos, forman unha 
perfecta banda sonora dos nosos días. 

La Familia (Vigo, pop) 
 

 

 
La Familia son 4 músicos chegados de bandas galegas de referencia como Trem 
Fantasma, Igloo, The Blows, Maryland ou Circular, que deciden poñerse ao servizo 
dunhas cancións de autor que parten dos aledaños do folk para chegar ao pop. Nas súas 
cancións o mismo escoitamos ecos do pop de toda a vida (hai momentos que case piden 
ser cantados por Dusty Springfield), que tira cara á americana (o Ryan Adams menos 
cowboy tamén parece xurdir por aquí), ou lembra a esos grupos como The Morning 
Benders que toman o pop máis clásico para darlle unha visión contemporánea. 
Pop normal para un mundo normal, ese no que os coros fan que as cancións che medren 
por dentro, coma se fose primavera na gorxa. Pop no que as letras saben o que din, no 
que as melodías se fixan sen pudor á túa cabeza, e na que uns sutís arranxos (ben de 
trompeta, acordeón ou teclados) aportan unha boa dose de elegancia. 

The winning numbers (A Guarda, beat) 
 

 

 
The Winning Numbers nace en 2009, despois de largos e intensos anos en varios 
proxectos musicais, a raíz da súa outra banda de versións de clásicos dos anos sesenta 
chamada The Oldies. Cunha gran admiración polo beat-pop da época, capitaneado polos 
admirados The Beatles, deciden crear as súas propias composicións cun trío básico de 
guitarra, baixo e batería nas que a sinxeleza e efectividade de música e letras forman a 
súa sinal de identidade. Cancións animadas baseadas na melodía e o ritmo, facilmente 
recoñecibles e pegadizas, aptas para todo tipo de público. 
 

Mequetrefe (Santiago, psicodelia rural) 
 

 
 
Mequetrefe é un grupo que foi capaz de crear un universo e linguaxe propios que beben 
tanto do rock, o pop e a electrónica como do dub, a psicodelia e o shoegaze, con 
referencias e chiscadelas referenciais a The Beta Band, Sabres of Paradise, Flaming Lips, 
Augustus Pablo ou Spiritualized. Un ecosistema robótico de paisaxes atmosféricas 
capaces de levarnos polo aire de viaxe polas nubes grazas a unha puída instrumentación 
que supón o perfecto contraste a unhas voces saturadas e infestadas de reverb. 
Señoras e señores, agora por fin si estamos a flotar no espazo. 

Diadermin (A Illa de Arousa, electropop) 
 

 
 
Alberto y María, o dúo que integra o núcleo de Diadermin, son seguidores entusiastas de 
héroes eternos como TV Personalities ou Pere Ubu. Son referencias ineludibles que 
insinúan nalgunhas das súas cancións e definen o seu son vintage sen caer nun exercizo 
de revivalismo. É música desprexuizada e sen complexos, integrada en territorios 
diversos desde o afterpunk oitenteno ao elektro de caixa de ritmos cutre, con gusto e, 
sobre todo, moito humor. 
 

Músculo! (Santiago, noise) 
 

 
 

A pólvora xa está inventada, Músculo! só vai ao poñela no teu reprodutor. Son cinco, son 
de Galicia. Rítmicos e melódicos, ruidosos e danzaríns, guitarreiros e electrónicos. Son 
distorsión e bombos machacóns. Son sintetizadores e baixos pesados. Son voces 
agresivas, letras directas, mensaxes incómodas. Son o bicho grande dos power rangers. 
Son Músculo!  

Sr. Fluzo (Ourense, crooner) 
 

 
 

E se as cancións tan só fosen tempo? Un tempo de abstracción absoluta capaz de 
levarche ao pasado, fixar o presente, e mesmo ver o futuro. Sr. Fluzo trata de facer este 
exercicio/viaxe nas súas cancións, mergullando na súa memoria e na memoria colectiva 
da súa xeración, facendo referencia nalgunha das súas composicións ao mellor cinema 
de aventura dos 80 no que o ímpeto adolescente brillaba de principio a fin, alimentando 
os soños de tantos e tantos mozos. Se as cancións tan só fosen tempo, e a súa escoita tan 
só unha viaxe, o Sr.Fluzo estaría no certo: A música é a máquina do tempo. 
 

Alex Casanova (Vilagarcía de Arousa, indietrónica) 
 

 
 

Pop electrónico, coidado e elegante, así se podería definir a música de Alex Casanova, un 
artista galego que presenta o seu proxecto en solitario despois de formar parte de The 
Friendows. Foi o gañador do Concurso de remesturas organizado por Neonized e 
Neonflash no ano 2010 co seu remix do tema “Free Translation”. Tamén ten 
remesturado, entre outros aos galegos Pastillas Mamut e a Carrero Bianco. Agora 
poderemos gozar co seu directo, presentando os seus temas propios cheos de cor e 
melodías luminosas. 


